
Кавалсем В. Юрри халӗ те асӑмрах 
 

Манӑҫми Петӗр Хусанкай 90 ҫул тултарнине Чӑваш Енпе Тутарстанра анлӑн 

паллӑ турӗҫ. Унӑн вилӗмсӗр сӑввисемпе эпӗ те шкулта вӗреннӗ чухнех (1938-1948 

ҫулсенче) паллашнӑ. Вӑрмар районӗнчи Кавал шкулӗнче чӑваш чӗлхипе 

литературине вӑл вӑхӑтра Мария Кирилловна Юрьева вӗрентетчӗ. Пӗррехинче 

вӑл класа кивелнӗ сӑнӳкерчӗк илсе пынӑччӗ, унта М. К. Юрьева упӑшкипе Михаил 

Федорович Юрьевпа Петр Петрович Хусанкая ӳкернӗччӗ. Ӑна 1926 ҫулта 

Ашхабадра тунӑ мӗн. Петӗр Хусанкай сӑнне ҫавӑн чух пуҫласа курнӑччӗ. 

Каярахпа хӑйӗнпе темиҫе хут тӗл пулнӑ. Пӗри ӗмӗрлӗхех асра юлчӗ. Ҫакӑ 

Вӑрнарта 1959 ҫулта пулса иртрӗ. Петӗр Хусанкай унта суйлавҫӑсемпе тӗл пулӑва 

пынӑччӗ. Пухура хӗрӳллӗ сӑмах каларӗ, суйлавҫӑсене хӑйне депутат пулма 

кандидата тӑратнӑшӑн тав турӗ. Пуху хыҫҫӑн, каҫхи апат вӑхӑтӗнче, Хусанкай юрӑ 

шӑрантарчӗ:  

Ай, пуҫана, пуҫ ыратать, –  

Симӗс кайӑк пуҫран сӑхрӗ. 

Чарсам, чарсам эс кайӑкна.  

Ати калать ан кайӑр тет, 

Нӳхреп калать, ан кайӑр тет, 

Сире валли татах пур тет. 

Апи калать, ай, кайӑр тет, 

Кӑмаки калать, ан кайӑр тет, 

Сире валли татах пур тет. 

Ҫак юрра унччен эпӗ нихӑҫан та, никамран та илтменччӗ. В. Давыдов-Анатри 

поэт та ӑна «Хусанкай юрри» тет. 

Унтанпа 40 ҫула яхӑн иртрӗ. Апла пулин те Петӗр Хусанкай ҫак юрра юрлани, 

унӑн сӑмахӗсемпе сасси халӗ те асӑмрах. Шел, Хусанкай юбилейӗн каҫӗнче унӑн 

юррине аса илнине асӑрхамарӑм.  

